
Go tletse mowa wa boitumelo gotlhe, wa 
botsalo jwa Morena, jaaka gale ka nako e.

Mmakwena le bana ba gagwe ba eme mola 
kwa renkeng ya ditekisi, le batho ba bangwe ba 
emetse tekisi go ya teropong.

Mmakwena le bana ba gagwe ba ya go reka 
diaparo le dijo tsa keresemose.

Ba ne ba sa solofela batho ba le bantsi jaana 
kwa boemela tekising.

Ba tlile go pitlaganngwa ka mo tekising, gonne 
ba batla go goroga go sa le gale kwa teropong.

Borra ditekisi ga ba kgathale fa bapagami ba 
pitlagane, sa bona ke go iponela madi fela.

Go batho ba le bantsi, bareki ba keresemose 
bao ba tlhanaselang mo teropong gompieno.

Ka fa mabenkeleng go kgabisitswe ka 
mekgabiso ya mebalabala, e kgwageditswe 
mo ditlhareng tsa keresemose.

Barekisi ba bangwe ba eme fa mojako, ka 
disutu/diovarolo le dihutshe tse khibidu, le 
ditedu tse telele tsa mmala o mosweu Bana 
ba Mmakwena ba itumeletse go bona “Rre wa 
keresemose” fela ba bangwe ba a motshaba.

Mmakwena ena o itumeletse go bona bana ba 
gagwe, ba tshameka le “Rre wa keresemose” 
mme fela nako e khutswane.

Go dilo di le dintsi tseo ba tshwanetseng go di 
dira pele letsatsi le wela.

Barekisi bona ba letsa diletswa tsa mefutafuta, 
ebile ba dira mathaithai a go ngokela bareki 
mo go bona.

Ba a gweeletsa ba re, “Tsena ka fa gare, 
ditheko di fokoditswe, o reka tse pedi o newa e 
le nngwe mahala!”

Rre wa keresemose ena o atlarela bana, a 
tsena le bona ka mo lebenkeleng go ba neela 
dimpho le dimonamone.

Mmakwena o leka, go fokotsa nako ya bana 
le Rre wa Keresemose, fela ba ganelela mo 
go ena.

Bona ba itumeletse go tshameka mme ba 
lebetse gotlhelele gore ba tletse eng mo 
teropong.

Mmakwena a feleletsa a kopile motsamaisi wa 
lebenkele, go fitlha Rre wa Keresemose, gore 
bana ba kgone go tsamaya.

Mmakwena ke gona a lemogang, lebaka leo le 
gapeleditseng bana go tla le ena teropong.

Kantlha ya gore ba aga ba utlwa bana ba 
bangwe, ba ba tlotlela go le gontsi ka ga Rre 
wa Keresemose.

Mmakwena jaanong o ka fa tlase ga kgatelelo, 
gonne a na le dilwana di le dintsi tseo a 
tshwanetseng go di dira.

Segolo thata ka gore a palelwa ke go tsamaela 
ka bonako kantlha ya boididi jwa batho 
mo mebileng.

Bana ba ne ba thulana le batho 
kgafetsakgafetsa Gongwe basalela kwa 
morago fa megopolo ya bona e gogelwa 
ke sengwe.

Erile ba tswa mo lebenkeleng la ntlha, 
Mmakwena le bana ba ya kwa lebenkeleng 
la ditlhako.

Ka go itlhaganela o batlile go latlhegelwa ke 
ngwana, pele ba goroga kwa lebenkeleng leo.

Erile ba kgabaganya mo robotong, Ngwana 
yo mongwe a bona roboto e tshuba mmala o 
mohibidu, a boela kwa morago.

Mmakwena o lemogile fa ba fitlha mo robotong 
ya bobedi, gore Matome ga a yo.

Borra pharakano ba mofitlhetse a timetse, a 
etsaetsega, mme ba mo isa kwa tenteng 
ya bone.

Ka lesego ba fitlhetse dinomoro tsa founu 
ya Mmakwena mo kgetsaneng mme ba 
mo founela.

Dilo tse dintsi tseo di makatsang e bile di sa 
dumelwe di diragala mo teropong ka nako e 
ya boitumelo.

Mmatlou le monna wa gagwe, le bana ba 
bona ba tlile mo teropong go reka dilwana tsa 
keresemose.

Fa ba lapisiwa ke go tsamaya le bana, ba 
sweetsa go ba lotlella mo sejanageng mme ba 
ba tlogela.

Letsatsi le ne le fisa thata mme se sa baya 
botshelo jwa bana mo kotsing.

Ba ne ba fufulelwa ba eletsa go hema, ba sa 
itse gore batla tswa kae.

Mmakwena a bona batho ba dikaganyeditse 
sejanaga, a okomela mme ga aka a dumele 
seo a se bonang. 

Mmakwena ga a senya nako, mme a leletsa 
maphodisa.

Maphodisa a tlile ka bonako, mme ba thuba 
letlhabaphefo la sejanaga ba ntsha bana.

Mmakwena o ne a tenegile thata o kare ke 
bana ba gagwe.

O ne a kopa maphodisa go bula kgetse ya 
tshotlhakako ya bana mme ba dumelana gore 
e tla nna paki kgolo.

Fa Mmatlou le monna wa gagwe ba boela kwa 
koloing, ba tlhaselwa ke setlhopa sa batho bao 
ba neng ba dikologile sejanaga.

Ka lesego maphodis a ne a santse a le teng 
foo, mme ba kgona go ba sireletsa, fela ba ne 
tshwarwa.

Kwa lebenkeleng la ditlhako leo le bidiwang 
Latlhakesele go ne go le batho ba bantsi.

Mmakwena le bana ba ipitlaganya, ba tsena ka 
mo lebenkeleng.

Popoti le Kokoti ba itumetse gonne ditlhako 
tseo ba neng ba di batla ba di bone.

Pontsho le Matome ga baa utlwa botlhoko 
gonne ditlhako tseo ba neng ba di batla di 
rekilwe tsotlhe.

Mmakwena a nna ka fa tlase ga kgatelelo, 
gonne a ne a solofetse fa a tla fitlhela ditlhako 
tsotlhe mo lebenkeleng le.

Jaanong ga a itse kwa a tla bonang ditlhako 
tsa bana gone, gonne bangwe ba bana ga ba 
a iponna ditlhako mo lebenkeleng le.

Mmakwena o ka fa tlase ga kgatello ya 
maikutlo. Pontsho ena o a etsaetsega gonne 
ga a kgone go bona selekanyetso sa ditlhako 
tse a di ratang.

Ka nako eo mothusa morekisi o gapeletsa 
Mmakwena gore a tlhope mofuta o mongwe 
wa ditlhako tsa bana.

Fa ditlhako di le dinnye mo go Phontsho, o mo 
raya are, di tla mo lekana, fa a sena go di apara 
makgetlhonyana.

Fa selekanyetso se le se segolo a re, 
Mmakwena a seka a tshwenyega, gonne di 
siame ka gore bana ba golela ka bonako.

Seo barekisi ba sekgathalelang ke go rekisa, 
go sa kgathaletsege gore ba batla ditlhako tsa 
Keresemose kgotsa jang.

Ka fa lebenkeleng la ditshamekisiwa la 
Mphemphe go ne go tletse thata.

Mo dikgorong barekisi ba tshameka mefuta ya 
diletswa, go gogela bareki ba re, ditlhwatlhwa di 
fokoditswe.

Ditshamekisiwa di le dintse di bontsha phokotso 
ya 50%, e kgomareditswe mo go tsone.

Batho ba bangwe ba a dumela gore 
ditlhwatlhwa di Fokoditswe, fela Mmakwena ga 
a dumele.

O lemogile gore ditlhwatlhwa tseo ga di 
farologane  le tseo dineng dile mo lebenkeleng 
fa ngwaga o simolola fa a ne a etetse 
lebenkele le.

Bana ga ba tshwenyegele ditlhwatlhwa, ba 
itlhopela ditshamikisiwa tseo ba dibatlang mme 
ba di tsenya mo teroling le fa ba ganediwa.

Ka fa lebenkeleng la Modulathoko go ne go 
dubegile.

Bathusa barekisi ba ne ba laetswe gore, ba 
seka ba dumelela bana ba dingwaga tse di ka 
fa tlase ga lesome go tsena mo lebenkeleng.

Mmakwena o ne a maketse mme a kgopisiwa 
ke selo se.

Bathusa barekisi ba leka go mo neela mabaka 
gore ke goreng ba fitlheletse tshweetso eno.

Fela a ikopantsha le mong wa lebenkele mme 
a mmotsisa gore o tsere kae molao oo.

Kwa bofelong Rre wa lebenkele a letlelela 
Mmakwena le bana go tsena mo lebenkeleng.

Batho ba bangwe le bona ba ne ba dirisa 
tšhono eo, mme ba tsena le bana ba bona.

Lefelo le le tumileng thata mo nakong ya 
khunologo, ke kwa diphakeng tsa kwa 
teropong.

Bontsi jwa ba ikela kwa teng go itapolosa fa 
ba lapisitswe ke go tsamaya mo teropong.

Ka setlha sa khunologo ke nako eo diphaka 
di tlalang batho, bao ba tlileng go iketla le go 
ijesa monate.

Ba iketla mo bojangnyeng bo botalana, ka fa 
tlase ga meriti ya ditlhare, tseo di kgabisitswe 
ka mebalabala ya keresemose.

Ka fa letlhakoreng le lengwe la phaka go 
ditlhare tse ditelele tseo dilepeletseng mo 
diphulung.

Mmakwena le bana ba gagwe ba ya go 
iketla le go ijesa monate, kwa phakeng ya ko 
teropong.

Batho ba iketlile mme ba itumelela peso nama, 
ba a ja, ba a nwa gape ba iketlile go monate.

Bana ba taboga mo phakeng, ba namela mo 
sedikologing fa bangwe ba tlola mogodimo ga 
setlodi.

Bana ba Mmakwena le bona ba ya go 
tshameka le bana bangwe, ba tlola go tswa 
mo setshamekisweng se sengwe go ya go 
se sengwe.

Ba ntse ba ikhutsa motshameko gangwe 
le gape, mme morago ba binela mmino wa 
seletswa seo se neng se lelela kwa godimo mo 
phakeng.

Bana bangwe ba bontsha bokgoni ba gobina, 
fa bangwe ba ntse ba tlola-tlola le pina.

Yeeeh! Ke nako ya khunologo le dipina tse di 
itsegeng go tshwana le “Haka-materokisi-
Haka!” di boelediwa kgafetsakgafetsa.

Borre ba tshireletso ba eme malalaalaotswe go 
bona Fa batho ba bolokesegile.

Ba tlhokometse bana thata, le magodu le bao 
ba nwang nnotagi bosutlha.

Mmakwena a lemoga ka bonako gore kotsi e 
kgolo mo baneng ke fa ba tshamekela gaufi le 
bodiba ba go thuma.

Fa a bona bana ba bantsi ba tshamekela gaufi 
le bodiba, ga aka a tlhola a itumelela sepe.

Kwa bofelong o ne a tshwara kopano le batsadi 
ba bana, mme a ba lemosa kotsi ya metsi

A ba bolelela fa bana ba bantsi ba tlhokafetse 
ka nako ya khunologo, ka ntlha ya go 
itumela thata.

Jaanong letsatsi le a wela, mme dipalangwa 
tsa go boela gae di simolotse go rwala batho.

Mmakwena le bana, ba rwele merwalo ya bona 
mme ba ipakanyetsa go ya go pagama tekisi.

Bana ba itumeletse letsatsi la bone kwa 
teropong, moo ebileng o kare ba ka nnela ruri 
kwa teng.

Gompieno ga ba kitla ba robala sentle, ka 
gonne ba tlaa bo ba fela pelo gore keresemose 
e fitlha neng.

Mmakwena o batla go fitlha ka bonako kwa 
gae, gore a kgone go phepafatsa le go apaya, 
gonne ba solofetse baeng ka moso.

Segolo thata ka gonne, maitsiboa o tshwanetse 
go ya kerekeng le bana, go keteka botsalo jwa 
ga Jesu Keresete.

